
PRESENTACIÓN 
 
 
 O II Plan municipal de igualdade de oportunidades do Concello de Ponte 

Caldelas nace coa aspiración de contribuír a acadar a igualdade en todos os ámbitos da 

vida persoal, social e laboral entre mulleres e homes. 

 Ao longo destes últimos catro anos de vixencia do anterior plan de igualdade, 

puxéronse en marcha diferentes e importantes servizos de atención específica para as 

mulleres do noso concello e leváronse a cabo numerosas actuacións en materia de 

igualdade. Pero é necesario seguir avanzando para consolidar as importantes 

transformacións sociais que estamos a vivir en materia de igualdade, sendo conscientes 

de que para conseguilo é preciso un compromiso de toda a cidadanía e, moi 

especialmente, das institucións e organismos.  

 É polo que, con este novo plan, este concello quere apostar por unha política 

integral da muller, que vincule a todos os actores públicos, comprometéndose a poñer 

todos os medios para acadar plenamente os obxectivos establecidos.  

 

 

 

 

 

Perfecto Rodríguez Muíños 

Alcalde-Presidente 

INTRODUCIÓN 
 
El principio regulador de las actuales relaciones entre los dos sexos -la subordinación legal del uno al otro- es 
intrinsecamente erróneo y ahora constituye uno de los obstáculos más importantes para el progreso humano; y 
debiera ser sustituido por un principio de perfecta igualdad que no admitiera poder ni privilegio para unos ni 
incapacidad para otros. John Stuart Mill (1803-1873) quien, junto a su mujer Harriet Taylor Mill 
(1807-1856), publicó el Sometimiento de la mujer en 1869. 
 
 

Ao longo da historia, mulleres e homes foron construíndo a súa realidade a 

partir de normas culturais baseadas no predominio dos homes sobre as mulleres, 

predominio de valores, de xerarquías, de significantes.  

Esta construción baseouse no modelo patriarcal, que foi atribuíndo ámbitos de 

actuación diferentes en función do sexo das persoas, de modo que os homes 

interviñeron e se manifestaron nos espazos públicos, de actuacións colectivas, de 

decisións políticas, de visibilidade, de prestixio e as mulleres foron relegadas aos  

espazos domésticos, do coidado da familia, dos afectos, da invisibilidade, da falta de 

recoñecemento. 

Desta maneira, quedaron asignados socialmente papeis diferentes a mulleres e  

homes, que lles atribúen competencias desiguais a ambos e lles negaron dereitos 

públicos ás mulleres. Isto xerou que na actualidade, aínda que se avanzou moito, as 

posicións de partida de homes e mulleres sexan desiguais. Esta situación obriga os 

poderes públicos a adoptar medidas dirixidas a tratar de maneira máis favorable a 

colectivos que aínda soportan diferentes tipos de discriminación. Desta forma 

acúñase o principio de igualdade de oportunidades. Este principio significa garantir 

que mulleres e homes poidan participar en diferentes esferas (económica, política, de 

participación social, de toma de decisións) e actividades (educación, formación, 

emprego), sobre bases de igualdade de oportunidades.  

O ámbito municipal presenta vantaxes importantes para establecer medidas de 

igualdade. A principal delas é que é a institución máis próxima á cidadanía e é por iso 

que constitúe un espazo óptimo para coñecer as necesidades e recursos  

da poboación e, a partir dese coñecemento, elaborar políticas de igualdade  

efectivas. 

Ademais, é no ámbito municipal onde con máis facilidade pode solicitarse a 

participación e colaboración da cidadanía e das entidades sociais no deseño das 

medidas, así como a súa posta en práctica e a súa avaliación.  

Por todo iso, este Concello de Ponte Caldelas ten entre os seus obxectivos a 

redacción e aprobación deste II Plan municipal de igualdade de oportunidades, no 

que queremos contar coa implicación de todas as áreas municipais, así como coa 

participación de todos os grupos políticos que configuran o concello e as asociacións 

e entidades que forman parte del. 

FUNDAMENTACIÓN 

 

Á hora de deseñar este plan tivéronse en conta os seguintes marcos de referencia: 

 

No ámbito internacional, as normativas, obxectivos e recomendacións contidas en: 

 Declaración universal dos dereitos humanos. 

 A Convención para a eliminación de todas as formas de discriminación contra a 

muller de 1979 (CEDAW). 

 Resolución da Comisión dos Dereitos Humanos de 1997. 

 V Conferencia Mundial sobre as Mulleres de Pequín, no ano 1995 en China. 

 

No ámbito da Unión Europea, as normativas, obxectivos e recomendacións contidas 

en: 

 Tratado de Ámsterdan de 1997. 

 Programas de acción comunitaria para a igualdade de oportunidades entre 

mulleres e homes. 

 Recomendación do Comité de Ministros sobre a protección das mulleres contra 

a violencia. 

 Directiva 2002/73/CE do Parlamento Europeo e do Consello, relativa á 

igualdade de trato entre mulleres e homes nas condicións de traballo. 

 Informe da Comisión ao Consello, ao Parlamento Europeo, ao Comité 

Económico e Social Europeo e ao Comité das Rexións, do 22 de febreiro de 

2006, sobre a igualdade entre mulleres e homes, 2005. 

 Recomendacións do Consello Europeo de Lisboa. 

 Folla de ruta da Unión para o 2006-2010 no ámbito do emprego e política 

social. 

 Programa comunitario de fomento do emprego e da solidariedade social 

(Progress). 

 Programas de acción comunitaria, Daphne I (2000-2003) e Daphne II (2004-

2008). 

No ámbito estatal, ademais da Constitución española, cabe destacar as últimas 

publicacións lexislativas e plans: 

 Lei 27/2003, do 31 de xullo, reguladora da orde de protección das vítimas de 

violencia doméstica. 

 Lei 30/2003, do 13 de outubro, sobre medidas para incorporar a valoración do 

impacto de xénero nas disposicións normativas que elabore o goberno. 

 Lei orgánica 11/2003, do 29 de setembro, de seguridade cidadá, violencia 

doméstica e integración social dos estranxeiros. 

 Lei orgánica 15/2003, do 25 de novembro, pola que se modifica a Lei orgánica 

10/1995, do 23 de novembro, do Código penal, que modifica os artigos 33 e 57. 

 Real decreto 355/2004 polo que se crea un rexistro central para a protección 

das vítimas da violencia doméstica. 

 Lei orgánica 1/2004, do 28 de decembro, de medidas de protección integral 

contra a violencia de xénero. 

 Plan nacional de sensibilización e prevención da violencia de xénero 2007-2009. 

 Lei orgánica 3/2007, do 22 de marzo, para a igualdade efectiva de mulleres e 

homes. 

 

No ámbito autonómico:  

 Lei 7/2004, do 16 de xullo, galega para a igualdade de mulleres e homes. 

 Lei galega 11/2007 para a prevención e tratamento integral da violencia de 

xénero. 

 Lei 2/2007, do 28 de marzo, do traballo en igualdade das mulleres de Galicia. 

 Anteproxecto do texto normativo da Lei de servizos sociais de Galicia, de 

novembro de 2006. 

 Pacto galego polo emprego, asinado en 2007. 

 Plan de atención integral á saúde da muller de Galicia. 

 Plan de fomento da corresponsabilidade. 

 Plan galego de estatística plurianual. 

E, no ámbito local: 

 Lei 7/1985, do 2 de abril, reguladora das bases do réxime local. 

 I Plan de igualdade de oportunidades e de trato das mulleres do Concello de 
Ponte Caldelas 2004-2008. 

O II Plan municipal de igualdade de oportunidades do Concello de Ponte 

Caldelas 2008-2011 caracterízase polos seguintes trazos:  

- É a expresión da vontade política local dirixida á consecución dunha igualdade real  

e efectiva entre mulleres e homes.  

- É unha resposta que prioriza as necesidades e demandas sociais.  

- É unha forma de articular os esforzos públicos e privados.  

- É un afondamento na coordinación entre as diversas institucións e organismos. 

En definitiva, é unha ferramenta para producir cambios sociais. A estrutura presenta 

un deseño por áreas de intervención, nunha liña de continuidade e de mellora respecto 

ao anterior Plan de igualdade. 

Desenvólvese en sete áreas de actuación, a través de 13 obxectivos específicos, e unha 

proposta de 40 accións concretas para executar durante o período de vixencia do plan 

do 2008 ao 2011. 

Os devanditos ámbitos de actuación son os seguintes:  

- Área 1. Sensibilización e educación en igualdade. 

- Área 2. Participación social e política. 

- Área 3. Formación, inserción profesional e conciliación da vida familiar e laboral 

- Área 4.  Rural. 

- Área 5. Cultura e ocio. 

- Área 6. Saúde integral e benestar social. 

- Área 7. Prevención e erradicación da violencia contra as mulleres. 

Como novidade con respecto ao plan anterior, cabe sinalar a inclusión da área 

rural. Nun municipio onde o 62% da poboación vive en zonas rurais é imprescindible 

prever accións dirixidas a mellorar o papel das mulleres do rural galego. O certo é que 

a realidade desta poboación feminina xa non responde aos tópicos tradicionais, certos 

en gran medida hai poucos anos, sobre a posición e papel das mulleres. Agora ben, 

malia iso, as mulleres deste contorno seguen a sufrir, a día de hoxe, un 

desfavorecemento comparativo coas mulleres do medio urbano. O perfil deste colectivo 

co que nos atopamos é  máis maduro, máis envellecido, caracterizado pola presenza 

maioritaria de mulleres casadas con notables responsabilidades de coidado dos 

membros dependentes dos grupos familiares e a conseguinte mingua de opcións de 

desenvolvemento persoal e con menos posibilidades de acceso aos recursos sociais para 

contribuír a aquel coidado. Esas mulleres, con frecuencia, conviven en fogares 

polinucleares de vinculación patriarcal, que as relegan a uns roles de tarefas domésticas 

máis tradicionais; afectadas en taxas moito máis altas de inactividade, desemprego e 

precariedade ca as mulleres urbanas e os homes e, dende logo, desigualmente tratadas a 

estes.  

É por iso que este plan vai dirixido non só a adoptar medidas que traten de 

corrixir e superar tales carencias, senón tamén, e inequivocamente, a promover a 

participación activa das mulleres do medio rural deste concello.  

Área 1. Sensibilización e educación en igualdade 
 
 
XUSTIFICACIÓN  
 

A igualdade, a coeducación e a corresponsabilidade son, seguramente, os tres piares máis 

importantes da intervención social no ámbito do traballo de xénero nos centros educativos, e é 

polo que, dende a creación do CIM, este colectivo centrou gran parte das actividades e campañas 

de sensibilización.  

É preciso seguir traballando neste eido con toda a cidadanía, na procura de romper cos 

roles tradicionais e estereotipos tan arraigados na nosa comunidade, que lles seguen atribuíndo 

ás mulleres a realización dos traballos doméstico-familiares, o que constitúe un claro factor de 

desigualdade.  

 
 
 
OBXECTIVOS 
 
1. Concienciar a poboación en xeral sobre a igualdade e a non discriminación. 
 
ACCIÓNS 
 

� Publicar e difundir o II PIOM. 
 
� Incorporar módulos de igualdade de oportunidades en todas as 

accións formativas organizadas dende o concello. 
 

� Empregar unha linguaxe non sexista nas comunicacións e 
publicacións municipais. 

 
� Promover campañas de sensibilización social nas que se promova a 

non discriminación por razón de sexo. 

2. Facilitarlles ás mulleres do concello información sobre os seus dereitos e 

recursos existentes para a cobertura das súas necesidades. 
 
ACCIÓNS 
 
� Consolidar os servizos do Centro de Información ás Mulleres coa 

prestación de información e orientación social, xurídica e psicolóxica 
individualizada e/ou grupal para as mulleres que a el se dirixan. 

 
� Organizar periodicamente dende o CIM actividades e campañas 

informativas sobre dereitos e recursos para as mulleres e achegalas ás 
distintas parroquias do termo municipal de Ponte Caldelas. 

 
 
 
 

3. Fomentar unha educación que promova a adquisición de valores, 
comportamentos e actitudes máis igualitarias e tolerantes. 

 
 
ACCIÓNS 

 
� Promover a educación en igualdade, priorizando as accións formativas 

nas etapas da escolarización de nenos e nenas. 
 
� Programar charlas, actividades e obradoiros que fomenten actitudes 

favorecedoras da igualdade de xénero para o alumnado de bacharelato. 
 

� Deseñar accións formativas de actitudes facilitadoras da igualdade de 
xénero dirixidas aos pais e nais. 

 
� Promover a posta en marcha de escolas municipais de pais e nais. 

 
 
 
���� Organismos implicados: 

Todos os departamentos municipais, CEIP A Reigosa, CEIP Cordo 
Boullosa e IES Ponte Caldelas. 

Área 2. Participación social e política 
 
XUSTIFICACIÓN 

 

A participación das mulleres no eido local é unha experiencia necesaria para avanzar na 

construción dunha identidade propia, na medida en que fortalece as mulleres como persoas e as 

lexitima como actores sociais, xa que só mediante a súa participación sociopolítica é posible 

incidir efectivamente nas políticas públicas integrando as necesidades, intereses e achegas das 

mulleres á vida das cidades. 

A representación das mulleres na corporación municipal sitúase nun 23%, incrementouse de 

forma significativa con relación aos anos anteriores, pero hai que seguir traballando para 

mellorar as cifras. Igualmente, é moi escaso o número de veciñas que presiden asociacións de 

calquera índole e non existen asociacións de mulleres no municipio.  

 
 
 
OBXECTIVOS 
 
 
4. Fomentar o asociacionismo feminino. 
 
 
ACCIÓNS 
 

� Favorecer a creación de asociacións de mulleres do municipio, 
especialmente nas parroquias, prestando dende o CIM o apoio 
técnico e formativo necesario. 

 
� Propiciar a integración no movemento asociativo das mulleres en 

risco de exclusión social. 

5. Impulsar a participación sociopolítica das mulleres en todos os ámbitos 
públicos e de toma de decisións da vida veciñal. 

 
 
ACCIÓNS 
 
 
� Promover a participación veciñal en todas as actividades culturais e 

formativas que leve a cabo o concello. 
 
� Desenvolver accións de sensibilización e divulgación do principio de 

igualdade entre o tecido social da comarca, co fin de fomentar a 
participación das mulleres na vida política, social e cultural. 

 
 
 
 
 
 
 
 
 
���� Organismos implicados: 

Todos os departamentos municipais e centros educativos. 

Área 3. Formación, inserción profesional e conciliación da vida familiar e laboral 
 
 
XUSTIFICACIÓN 
  

O feito de que a maior parte das tarefas e responsabilidades de coidado do fogar recaian 

nas mulleres leva como efecto inmediato a participación escasa ou marxinal de moitas mulleres 

no sector laboral. Se se ten en conta que nunha sociedade na que a dita participación é a vía 

principal de adquisición de dereitos, o resultado é que as mulleres están moito máis 

desprotexidas socialmente ca os homes. 

Neste municipio a poboación en paro feminina sitúase en case o dobre da masculina. Só 

a cuarta parte da titularidade das empresas existentes na zona é ocupada por mulleres. 

Nos últimos anos leváronse a cabo no concello obradoiros de emprego nos cales 

participaron polo menos 100 mulleres desempregadas. 

A construción da nova ludoteca municipal, a futura apertura dunha escola infantil, e o 

apoio municipal ao centro de día son medidas que pretenden favorecer a conciliación da vida 

familiar e laboral da cidadanía. 

 

 

OBXECTIVOS 
 
6. Promover a formación e inserción das mulleres, co fin de favorecer a súa 

incorporación ou reincorporación no mercado de traballo e mellorar as súas 
oportunidades de emprego.  

 
 
ACCIÓNS 
 

� Asesorar e orientar xuridicamente as mulleres traballadoras sobre os 
dereitos e obrigas derivadas das súas relacións laborais, e sobre as 
axudas existentes para o fomento do autoemprego. 

 
� Difundir a información ás empresas locais dos incentivos que existen 

para a contratación feminina. 

� Promover a formación das mulleres de Ponte Caldelas naquelas 

profesións tradicionalmente masculinas, e impulsar a realización de 
cursos de orientación profesional e técnicas de busca de emprego, 
facilitando, dende os servizos municipais, o seguimento e apoio 
técnico necesario.  

 
 
 

7. Facilitar a conciliación da vida persoal, laboral e familiar dos homes e 
mulleres do concello. 

 
 
 
ACCIÓNS 
 

� Desenvolver obradoiros destinados a eliminar estereotipos de 
xénero e favorecer o repartimento equitativo das tarefas domésticas 
entre homes e mulleres. 

 
� Potenciar os servizos de atención para persoas maiores dependentes 

e/ou enfermas como apoio á conciliación. 
 

� Promover os servizos de escola infantil e ludoteca, facilitando que os 
horarios sexan compatibles coa xornada laboral. 

 
 
 
 
 
 
���� Organismos implicados: 

Todos os departamentos municipais e empresas locais. 

Área 4. Rural 
 
XUSTIFICACIÓN 
 

O municipio ten unha superficie de 87 quilómetros cadrados. Está formado por nove 

parroquias: Santo André de Anceu, Santa María de Castro Barbudo, Santa María de Caritel, 

San Fiz de Forzáns, Santa Mariña da Insua, San Martiño de Xustáns, Santiago de 

Taboadela, Santa María de Tourón e Santa Eulalia de Ponte Caldelas, parroquia na que está 

situada a capital do municipio, a vila de Ponte Caldelas. 

 O concello conta con 6397 habitantes (3124 homes e 3273 mulleres) dos que 2451 (1190 

homes e 1261 mulleres) residen na capital do concello, o resto vive fóra do núcleo urbano, onde 

se atopan os principais servizos e recursos. A inexistencia dun transporte público e a dedicación 

da maior parte das mulleres do rural aos coidados da casa, das persoas anciás ou enfermas 

axudan a consolidar e perpetuar os roles tradicionais.   

 
OBXECTIVOS 
 
8. Romper co illamento das mulleres rurais facilitándolles o acceso aos 

recursos existentes. 
 
ACCIÓNS 
 

� Achegar o CIM a todas as parroquias do concello, organizando 
periodicamente actividades e campañas informativas e de 
divulgación comunitaria sobre dereitos e recursos para as mulleres 
do rural, nas distintas parroquias do termo municipal de Ponte 
Caldelas. 

 
� Organizar actividades específicas para a zona rural que fomenten a 

participación social. 
 

�  Xestionar a incorporación do Concello de Ponte Caldelas ao 
programa autonómico Chama ao bus (ou programa similar, como o 
aproveitamento público da rede de trasporte escolar), co fin de evitar 
o illamento no que viven moitas mulleres, e así facilitar o seu acceso 
aos servizos municipais. 

 
 
 

���� Organismos implicados: 
Todos os departamentos municipais.  

Área 5. Cultura e ocio 
 
 
XUSTIFICACIÓN 
 
 
 A cultura forma parte importante do proceso de socialización das persoas. Aínda que a 

situación cambiou nestes últimos anos, a participación da muller no mundo da cultura é aínda 

escaso.Os estereotipos e papeis sexistas cos que se convive na sociedade prexudican as mulleres, 

que teñen que facer un sobreesforzo continuo, renunciando practicamente ao seu tempo libre e de 

ocio e ás oportunidades para desenvolver outras dimensións da súa personalidade. 

 
OBXECTIVOS 
 
9. Promover a través da cultura valores de igualdade. 

  
      ACCIÓNS 
 

� Apoio e desenvolvemento das actividades de conmemoración 
do 8 de marzo, Día Internacional da Muller, e 25 de 
novembro, Día Internacional contra a Violencia de Xénero. 

 
� Realización de obradoiros de lectura, prensa, escritura ou 

xornadas de formación, co fin de incentivar nas mulleres o 
hábito de lectura e o uso da biblioteca municipal. 

 
� Promover viaxes culturais e actividades recreativas 

organizadas polas asociacións de mulleres.  
 

 
���� Organismos implicados: 

Todos os departamentos municipais e a biblioteca municipal. 

Área 6. Saúde integral e benestar social 
 
XUSTIFICACIÓN 
  

 Este plan pretende contribuír á mellora da saúde física, psíquica e social das mulleres. 

Isto implica respectar os valores e o coñecemento que as mulleres teñen baseados na súa propia 

experiencia coa enfermidade e a saúde, recoñecer a importancia da diferenza de xénero e a 

necesidade dunha abordaxe multidisciplinaria, que teña en conta a diversidade das 

necesidades de saúde das mulleres en función da raza/etnia, a condición social, a cultura, a 

preferencia sexual e a educación, e valore a importancia de empoderar as mulleres para 

facilitar a súa autonomía nas decisións relativas á súa saúde e benestar.  

 

 

 
OBXECTIVOS 
 

10. Promover a percepción da saúde dun xeito integral, potenciando a 
adquisición de hábitos saudables que melloren a calidade de vida das mulleres.  

 
ACCIÓNS 
 

�  Favorecer a prevención e o tratamento dos problemas de saúde 
mental das mulleres reforzando o apoio psicolóxico dende o 
CIM, tanto no ámbito individual como grupal. 

 
� Organizar actividades informativas que ofrezan unha visión da 

saúde dun modo integral, como unha realidade biopsicosocial, e 
que promovan o autocoidado a través de actitudes positivas 
fronte á vida. 

11. Desenvolver accións para informar e axudar a mellorar a saúde e o 
benestar das mulleres. 

 
ACCIÓNS 

 
� Realizar actividades informativas sobre problemas específicos de 

saúde das mulleres tanto para a poboación en xeral, como para o 
persoal sanitario do centro de saúde do concello.  

 
� Colaborar cos centros educativos do concello na impartición de 

talleres sobre educación sexual, trastornos alimentarios ou 
prevención do consumo de drogas.  

 
� Fomentar, dende a perspectiva de xénero, a educación e atención 

na saúde sexual e reprodutiva das mulleres en todas as etapas do 
ciclo vital. 

 
 

 
 
���� Organismos implicados: 

Todos os departamentos municipais, centros educativos e centro de 
saúde. 

Área 7.  Prevención e erradicación da violencia contra as mulleres 
 
XUSTIFICACIÓN 
 

A violencia contra as mulleres é unha das manifestacións máis relevantes e graves da 

desigualdade existente na sociedade entre homes e mulleres. Loitar pola erradicación da 

violencia contra as mulleres dende unha perspectiva de xénero implica asumir posturas que 

incorporen unha mirada crítica á realidade social e posta en marcha de medidas baseadas nun 

compromiso sen fisuras entre as institucións e a colectividade social. 

O CIM rexistrou en 2007 un total de 60 consultas legais por malos tratos, e seis por 

agresión e acoso sexual. No campo da atención psicolóxica atendéronse 65 consultas de mulleres 

por problemas de violencia por parte da parella, e tres por violencia sexual. Tramitáronse un 

total de sete servizos de teleasistencia móbil para vítimas de violencia de xénero.   

 
 
 
OBXECTIVOS 
 
12. Previr a violencia contra as mulleres. 
 
ACCIÓNS 
 

� Realizar campañas específicas sobre a violencia física, psicolóxica e 
sexual exercida contra as mulleres e dirixida ao público en xeral. 

 
� Elaborar programas dirixidos ao ámbito educativo de sensibilización 

e prevención da violencia de xénero. 
 

� Realizar obradoiros encamiñados a fortalecer a autoestima das 
mulleres como ferramenta para lle facer fronte á violencia. 

 
� Deseñar un protocolo de actuación co fin de coordinar e mellorar as 

actuacións en materia de violencia de xénero das forzas de 
seguridade e do persoal sanitario.  

 13. Proporcionarlles unha atención integral ás vítimas de violencia.  

  
ACCIÓNS 
 

� Continuar proporcionando unha atención integral e continuada 
dende os servizos municipais de asesoramento xurídico, psicolóxico 
e social gratuítos.  

 
� Garantirlles dende o CIM unha atención psicolóxica, xurídica e 

social de carácter prioritario ás vítimas de malos tratos. 
 
�  Promover a creación de grupos de autoaxuda para mulleres vítimas 

de violencia de xénero. 
 
� Elaborar, xunto coas forzas de seguridade e os servizos sanitarios 

locais, unha guía de actuación ante situacións de malos tratos contra 
as mulleres. 

 
� Darlles prioridade ás vítimas de violencia no acceso a cursos de 

formación, programas de emprego ou axudas municipais. 
 
 
 
 
 
 
 
���� Organismos implicados: 

Centro de Información á Muller, Servizos Sociais, demais departamentos 
municipais, Garda Civil, centro de saúde e xulgado. 

Evolución e valoración 
 
A avaliación é un instrumento necesario para saber que se está a facer, e se o que se fai 

é coherente cos obxectivos formulados. Trátase de coñecer en que medida se puxeron 

en práctica as diferentes actuacións. Polo tanto, será preciso levar a cabo unha recollida 

de información tipo para todas as actividades, de tal maneira que se poida obter unha 

información uniforme de todas elas.  

 

O método cuantitativo, que será utilizado no proceso de evolución e avaliación, 

basearase na recollida de datos como:  

- número de actividades e duración, 

- número de persoas, 

- recursos dispoñibles. 

 

Non obstante, requírese tamén un estudo cualitativo, que mostre o grao de 

efectividade e satisfacción das persoas implicadas e colectivos beneficiados, para o cal se 

utilizarán fichas de recollida de información para cada unha das actividade levadas a 

cabo. 

O departamento encargado de avaliar este II Plan de igualdade de oportunidades do 

Concello de Ponte Caldelas será o formado polo persoal técnico do CIM, o cal 

elaborará informes trimestrais que permitan detectar posibles desaxustes para tratar de 

adaptar a planificación cara aos obxectivos previstos. 

 

Avaliación anual 

Ao finalizar cada ano do período de vixencia do plan redactarase un informe onde se 

recollan os resultados obtidos e o grao de cumprimento. 

 

 

Avaliación final 

Ao rematar o período de catro anos de vixencia deste plan, redactarase unha memoria 

final que servirá para analizar, á vista dos resultados, que novas actuacións cómpre 

poñer en marcha e cales se deben manter. 

ANEXOS 
 
O municipio conta con 6397 habitantes 
(3124 homes e 3273 mulleres), 
repartidos en 9 parroquias: Santo André 
de Anceu, Santa María de Castro 
Barbudo, Santa María de Caritel, San 
Fiz de Forzáns, Santa Mariña da Insua, 
San Martiño de Xustáns, Santiago de 
Taboadela, Santa María de Tourón e 
Santa Eulalia de Ponte Caldelas. 
 
 
 
 
 

A taxa de actividade das 
mulleres do concello de 
Ponte Caldelas é case a 
metade da dos homes. 
 
 
 
 
 
 
 
 
 
 
 
 
Os índices do paro 
feminino mantéñense moi 
por riba do masculino. 
 
 
 
 
 
 
 
 
 
Fonte: IGE- Instituto Galego de 
estatística 

O número de homes en idade de traballar é un pouco maior ca o de mulleres, 
pero os índices invértense canto maior é a idade, o que mostra o progresivo 
aumento do envellecemento da poboación feminina.   
 
 
Fonte: IGE- Instituto Galego de Estatística. 

